
Darwin (1809-1882) se naam het sinoniem geword met die leer van die evolusie: die ontstaan en ontwikkeling van spesies vanuit 'n gemeenskaplike voorouer oor 'n baie lang periode deur 'n proses wat natuurlike seleksie genoem word.  Sy navorsing het vir baie die natuurlike wetenskaplike antwoord gebied vir die verstaan van biologiese verskeidenheid en hoe dit ontstaan het.  Soveel so, dat daar beswaarlik aan die  natuurwetenskappe gedink kan word, sonder om aan Darwin en evolusie te dink. Daarteenoor bots die teorie vir baie lynreg met 'n Christelike perspektief van die Bybel en oor opvattings oor oorspronge en dra die naam, Darwin, 'n konsekwente negatiewe konnotasie.

As jong man met 'n besondere belangstelling in die plantkunde, word Darwin uitgenooi om 'n lang seereis op die boot, “HMS Beagle” mee te maak, meer om die kaptein geselskap te hou as iets anders.  Dit word 'n vyf jaar lange tog waartydens Darwin baie geologiese waarnemings, veral in Suid-Amerika, maak.  Hy versamel 'n groot aantal plant- en dierespesies en begin noukeurige waarnemings doen en dagboek aantekeninge te maak.  Hy het veral bekend geword vir sy werk op die Galápagos-eilande waar hy ‘n spesie-verskeidenheid van dieselfde voël-soorte raakgesien het.  Hy is ook geraak deur die talle fossiele van uitgestorwe dierespesies waarop hy afkom het. 

Die vraag oor die ontwikkeling van spesies was nie oorspronklik deur Darwin bedink nie. Reeds in die agtiende eeu het natuurwetenskaplikes die vraag oor die mutasie van spesies begin vra.  Interessant genoeg het sy oupa, Erasmus Darwin, al van 'n vorm van biologiese evolusie melding gemaak.  Eers lank na sy bootreis het Darwin sy beroemde boek, “The Origin of the Species” (1859), gepubliseer waarin hy met talle bewyse en voorbeelde aantoon hoe ontwikkeling plaasvind.  Sentraal in sy teorie staan die gedagte van natuurlike seleksie. Hiermee word voorgestel dat organismes altyd meer afstammelinge produseer as wat kan oorleef en dié wat oorleef, is bloot beter aangepas by hul omgewing.  So kies die natuur op lukrake wyse altyd die wat sterker en goed aangepas is.  Juis hierdie aanpasbaarheid en oorlewing van slegs sommige, verklaar die verskeidenheid van spesies.  Word hierdie proses gekoppel aan 'n baie lang tyd (biljoene jare), word oorspronge verbind aan 'n enkele voorouer. 

Die implikasie van hierdie verklaring was reeds in Darwin se tyd voor die handliggend.  Waar natuurwette en 'n spontane verloop van biologiese gebeure natuurlike verwikkelinge kan verklaar, neem die behoefte al hoe meer af om van goddelike voorsienigheid gewag te maak. Die verhouding van mens tot dier word baie nouer betrek en die besondere status van die mens as beeld van God, kom in die gedrang.  Die mens is die produk van 'n baie lang natuurlike ontwikkeling.

Dit is te verstane dat mense altyd geïnteresseerd is in wat Darwin self oor godsdiens gedink en beleef het.  Sy persoonlike lewe is interessant.  Sy vrou, Emma Wedgwood, was 'n diepgelowige persoon en hyself was ook baie sensitief oor die uitwerking van sy idees op kerklike sentimente.  Hy was allermins die aggressiewe ateïs waarvoor baie hom wil uitmaak.  Dat hy geleidelik skepties geraak het oor geloof en godsdiens, is wel waar. Fassinerend word dit vandag baie wyd aanvaar dat sy kwynende geloof nie toe te skryf was aan sy wetenskaplike arbeid nie, maar aan die impak van persoonlike lyding.  Op betreklik vroeë ouderdom, sterf hulle dogter, Annie, wat 'n permanente letsel op hom laat.  Lyding en geloof in God was vir hom onversoenbaar. Om Darwin as  agnostikus te tipeer is baie nader aan die waarheid as om hom 'n ateïs te noem. Dat hy 'n sogenaamde doodsbed-bekering sou gehad het, word vandag deur sy biograwe van die hand gewys. 

Die vraag oor hoe die kerk en teologie op Darwin moet reageer, verskil baie van mekaar. Die breë raamwerk waarbinne 'n mens moet dink, is die vraag hoe geloof en wetenskap moet saamhang. Daar is basies drie benaderings: konflik, skeiding en gesprek. Vir baie staan Genesis en Darwin lynreg teenoor mekaar.  Ander sou beweer geloof en wetenskap vra verskillende tipes vrae en het dus beide bestaansreg, maar staan wesentlik onaangeraak deur mekaar. Die derde opsie, wat vandag waarskynlik deur die grootste groep vooraanstaande teoloë verteenwoordig word, is om geloof en wetenskap op mekaar te betrek en om te kyk hoe die twee velde mekaar kan verryk. Om te aanvaar dat die heelal baie oud is en dat daar vorme van evolusie is, beteken nie vir die moderne gelowige dat hy sy geloof in God of sy besondere roeping hoef prys te gee nie. Dat die Darwinjaar baie belangrike gesprekke stimuleer, moet verwelkom word. Juis omdat ons glo, kan ons die lewe ook beter verstaan.

Bron: Prisma Gesinsblad, Tweede Uitgawe 2009

